
KICHIK BIZNES FAOLIYATINI 
RIVOJLANTIRISHDA SOLIQ SIYOSATINI 

TAKOMILLASHTIRISHNING AHAMIYATI
Abdurahmonov Abdumalik Abdug‘ani o‘g‘li 

Annotatsiya: Kichik biznes iqtisodiyotning muhim tarkibiy qismi bo‘lib, yangi ish o‘rinlari yaratish, raqobatni kuchaytirish va 
innovatsiyalarni rag‘batlantirishda katta ahamiyat kasb etadi. Bugungi kunda kichik biznes faoliyatini qo‘llab-quvvatlash 
uchun samarali soliq siyosati mexanizmlarini takomillashtirish dolzarb vazifaga aylangan. Ushbu ishda kichik biznes uchun 
qulay soliq muhitini yaratish, imtiyozlar berish, soliq yukini yengillashtirish hamda soliq ma’muriyatini soddalashtirish orqali 
ularning rivojlanishini tezlashtirish imkoniyatlari tahlil qilinadi. Shu bilan birga, xorijiy tajribalar va amaliyotlar asosida milliy 
soliq siyosatini modernizatsiya qilish bo‘yicha takliflar ishlab chiqiladi. Tadqiqot natijalari kichik biznes subyektlarining 
barqaror faoliyatini ta’minlash va iqtisodiy o‘sishga hissa qo‘shish uchun ilmiy va amaliy ahamiyatga ega.

Kalit soʻzlar: kichik biznes, tadbirkorlik, texnologiya, rag‘batlantirish, soliq, siyosat, imtiyoz, iqtisodiy o‘sish, daromad, ish 
o‘rni, bandlik.

Abstract: Small business is an important component of the economy and plays an important role in creating new jobs, 
strengthening competition, and stimulating innovation. Today, the improvement of effective tax policy mechanisms to 
support small business activity has become an urgent task. This work analyzes the possibilities of accelerating the 
development of small businesses by creating a favorable tax environment, providing benefits, reducing the tax burden, 
and simplifying tax administration. At the same time, proposals will be developed for the modernization of national tax 
policy based on foreign experience and practices. The research results have scientific and practical significance for 
ensuring the sustainable activity of small business entities and contributing to economic growth.

Key words: small business, entrepreneurship, technology, incentives, tax, policy, benefits, economic growth, income, 
jobs, employment.

Аннотация: Малый бизнес является важной составляющей экономики и играет важную роль в создании новых 
рабочих мест, усилении конкуренции и стимулировании инноваций. На сегодняшний день совершенствование 
механизмов эффективной налоговой политики для поддержки деятельности малого бизнеса стало актуальной 
задачей. В данной работе анализируются возможности ускорения развития малого бизнеса путем создания 
благоприятной налоговой среды, предоставления льгот, облегчения налогового бремени и упрощения налогового 
администрирования. Наряду с этим будут разработаны предложения по модернизации национальной налоговой 
политики на основе зарубежного опыта и практики. Результаты исследования имеют научное и практическое 
значение для обеспечения устойчивой деятельности субъектов малого бизнеса и содействия экономическому 
росту.

Ключевые слова: малый бизнес, предпринимательство, технологии, стимулирование, налоги, политика, льготы, 
экономический рост, доход, рабочие места, занятость.

K I R I S H
Bugungi kunda har bir mamlakatning iqtisodiy barqarorligi va ijtimoiy farovonligi, avvalo, kichik biznes 

salohiyatiga bog‘liq. Ayniqsa, rivojlanayotgan mamlakatlarda kichik tadbirkorlik – yangi ish o‘rinlari yaratish, 
aholining daromad manbalarini turli ko‘rinishda shakllantirish va mahalliy mahsulot ishlab chiqarishning o‘sishiga 
xizmat qiladi. Ammo kichik biznesning erkin va samarali faoliyat yuritishi uchun qulay soliq muhiti zarur.

Soliq siyosati tadbirkorlar bilan davlat o‘rtasidagi “so‘zsiz muloqot”dir; u qanday bo‘lsa, biznes shunday 
nafas oladi. Agar soliq yuklari og‘ir bo‘lsa, kichik biznesning harakatlari to‘siqqa uchraydi, agar soliq tizimi 
sodda, adolatli va shaffof bo‘lsa, unda taraqqiyot uchun yo‘l ochiladi.

Bugungi kundagi soliq siyosatidagi asosiy muammolardan biri uning yetarlicha soddalashtirilmagani va 
ba’zan notushunarli tartib-taomillarning mavjudligidir. Ayrim tadbirkorlar aynan ana shu sababli faoliyatini 
“soyada” olib borishni ma’qul ko‘radi. Bu esa na davlatga, na jamiyatga foyda keltiradi.

O‘zbekiston Respublikasi Prezidentning 2023-yil 11-sentabrdagi ““O‘zbekiston – 2030” strategiyasi 
to‘g‘risida”gi PF-158-son1 Farmoni doirasida iqtisodiyotni yanada rivojlantirish va liberallashtirishga yo‘naltirilgan, 
makroiqtisodiy barqarorlikni mustahkamlash va yuqori iqtisodiy o‘sish sur’atlarini saqlab qolish kabi keng ko‘lamli 
vazifalar belgilab berilgan. Xususan, soliq siyosati doirasida “soliq yukini kamaytirish va soliqqa tortish tizimini 
soddalashtirish siyosatini davom ettirish, soliq ma’muriyatchiligini takomillashtirish va tegishli rag‘batlantiruvchi 
choralarni kengaytirish” kabi vazifalar belgilangan bo‘lib, bu mamlakatimiz hukumati oldida nechog‘lik muhim 
masala ekanligini isbotlaydi.

Soliq tahlili korxonalar uchun soliqlarning murakkab dunyosini yaxshiroq tushunish va boshqarish uchun 
foydalanilishi mumkin bo‘lgan asboblar to‘plamiga o‘xshaydi. Soliqqa tortish hukumatlar uchun turli davlat 
xizmatlarini moliyalashtirish uchun pul yig‘ish usulidir, lekin ular soliq to‘lovchilarga yuk bo‘lib, ularning daromadlari 
yoki foydalarini kamaytirishiga olib keladi. Soliqlarni tahlil qilish soliq to‘lovchilarga soliq yukini qonuniy ravishda 
kamaytirish yo‘llarida imkon topishga yordam beradi, ularga faqat qarzlarini to‘lash va isrofdan saqlanish 
imkoniyatini beradi. Shuningdek, soliq tahlili soliq hisoboti va boshqaruvi bilan bog‘liq muvofiqlik xarajatlarini 
kamaytirishga yordam beradi (Isayev, 2023). Soliq to‘lovchilar soliq qonunchiligi va me’yoriy-huquqiy hujjatlarini 
tahlil qilish orqali soliqqa rioya etishning samarali va tejamkor jarayonlari, tizimlari va texnologiyalarini joriy 
etish imkoniyatiga ega bo‘ladilar. Bu esa korxonalar uchun xarajatlarni tejashga xizmat qiladi. Ushbu mavzu 
doirasida keng tadqiqotlar olib borish mumkin bo‘lib, o‘rganishga bo‘lgan zaruratning kuchli ekanligi tadqiqot 
ishining dolzarbligini ko‘rsatadi.

M A V Z U G A  O I D  A D A B I Y O T L A R  S H A R H I
Tompson o‘z tadqiqotlarida adabiyotlarni har tomonlama ko‘rib chiqadi va soliqni rejalashtirishda soliq 

tahlilining muhim rolini ta’kidlaydi. Narxlarni belgilash, qayta qurish va xalqaro soliqni rejalashtirish kabi soliqni 
rejalashtirishning turli strategiyalarini chuqur tahlil qilish orqali biznes subyektlari soliq yukini samarali ravishda 
kamaytirishi va soliq to‘langandan keyingi rentabelligini oshirishi mumkin deb izoh bergan.

Jonson o‘z tadqiqotida tadbirkorlar uchun soliqni optimallashtirish bo‘yicha adabiyotlarni ko‘rib chiqadi va 
soliq yukini kamaytirishda soliq tahlilining muhimligini ta’kidlaydi. Mulkni rejalashtirish, aktivlarni taqsimlash va 
soliq to‘lash muddati kechiktirilgan investitsiyalar kabi murakkab soliq rejalashtirish usullaridan foydalangan 
holda, yuqori daromadli tadbirkorlarning soliq natijalarini optimallashtirishlari va soliq majburiyatlarini 
minimallashtirishlari mumkin deb hisoblaydi.

Davisning ta’kidlashicha, soliq tahlili va soliqni rejalashtirish soliq majburiyatlarini minimallashtirishda 
yonma-yon ketadi. Soliq qonunlari, me’yoriy hujjatlar va qarorlarni sinchkovlik bilan tahlil qilish orqali soliq 
to‘lovchilar o‘zlarining moliyaviy maqsadlariga mos keladigan soliqni rejalashtirish imkoniyatlarini aniqlashlari va 
soliq yukini samarali kamaytirishlari mumkin. Ushbu sinergik yondashuv soliq to‘lovchilarga soliq majburiyatlarini 
faol boshqarish va soliq to‘lashdan keyingi natijalarni optimallashtirish imkonini beradi.

Jurayev ko‘plab mamlakatlarda tadbirkorlik subyektlari uch toifaga – kichik, o‘rta va yirik biznesga 
bo‘linganligini ta’kidlaydi. Davlatlar har bir toifa uchun alohida qo‘llab-quvvatlash siyosatini amalga oshiradi. 
O‘zbekistonda bugungi kunda iqtisodiyotni rivojlantirishda alohida o‘rin tutadigan o‘rta biznes konsepsiyasini 
joriy etish va soliqlar bo‘yicha imtiyozlar berishni taklif etadi.

Otomurodov kichik va o‘rta biznes uchun maxsus qo‘llaniladigan soliq stavkalari va chegaralarini qayta 
ko‘rib chiqish ularning soliq yukini yengillashtirishga yordam berishini ta’kidlaydi. Tadbirkorlik subyektlarining 
hajmi va rentabelligini hisobga oladigan progressiv soliq tuzilmalarini joriy etish adolatli va ochiq soliq tizimini 
ta’minlashi mumkinligini keltirib o‘tadi.

Boltaboev va Qosimovalar kichik biznes va tadbirkorlikni rivojlantiruvchi bozor infratuzilmalari bo‘yicha 
asosiy ma’lumotlarni yoritgan. Bunda infratuzilmaning asosiy bo‘g‘inlari bo‘lgan banklarning roli, soliq va soliqqa 
tortish siyosati, imtiyozlar berilganligi, auditorlik xizmatlarini o‘tkazish hamda axborot bilan ta’minlash vazifalari 
haqida ma’lumotlar berilgan.

Tashmuxamedova va boshqalar xotin-qizlarning tadbirkorligini kengaytirishni taklif qiladi va ularga soliq 
imtiyozlarini berish orqali ayollar o‘rtasida bandlik va daromad olish imkoniyatini yaratish mumkinligini ta’kidlaydi. 
Buning uchun esa loyihalarni keng qo‘llab-quvvatlash, ko‘mak mablag‘larini faol jalb etish, xorijiy davlatlar, 
xalqaro tashkilotlar va jamg‘armalar bilan aloqalarni rivojlantirish bugungi kunning dolzarb vazifalaridan biri 
hisoblanadi, deb hisoblaydi.

T A D Q I Q O T  M E T O D O L O G I YA S I
Ushbu tadqiqotda kichik biznes faoliyatini rivojlantirishda soliq siyosatining ta’sirini o‘rganish asosiy maqsad 

qilib olindi. Bunda bir nechta ilmiy va amaliy usullardan foydalanildi. Avvalo, mavzuga oid ilmiy adabiyotlar, 

1	  https://lex.uz/ru/docs/-6600413

davlat dasturlari va qonunchilik hujjatlari tahlil qilinib, masalaning nazariy asoslari o‘rganildi. Tadqiqot ishida 
analitik tahlil, statistik tahlil va qiyosiy tahlil usullaridan foydalanilgan holda kichik biznes subyektlarini soliqqa 
tortishdagi imkoniyatlar va imtiyozlar o‘rganildi.

T A H L I L  V A  N A T I J A L A R
Kichik va o‘rta korxonalarni soliqqa tortishda, soliqlarni hisoblash va ularning biznesga ta’sirini tahlil qilish 

muvaffaqiyatli biznes yuritishning muhim jihati hisoblanadi. Soliq tizimi kompaniyaning moliyaviy holatiga, uning 
o‘sishi va rivojlanish qobiliyatiga sezilarli ta’sir ko‘rsatishi mumkin. Kichik va o‘rta biznes uchun soliq yukini tahlil 
qilishda qo‘shilgan qiymat solig‘i, foyda solig‘i, mol-mulk solig‘i va boshqa soliqlar hisobga olinadi. Muayyan 
biznesga qaysi soliqlar qo‘llanilishini, kichik va o‘rta korxonalar uchun qanday imtiyozlar va soliq yengilliklari 
berilishini, shuningdek, soliqlar noto‘g‘ri hisoblangan taqdirda qanday soliq xatarlari yuzaga kelishini baholash 
muhimdir. Soliqlarni hisoblash va ularning biznesga ta’sirini yanada chuqurroq tahlil qilish tadbirkorlarga o‘z 
tadbirkorligini boshqarish bo‘yicha asosli qarorlar qabul qilishga, soliq yukini optimallashtirishga va yuzaga 
kelishi mumkin bo‘lgan jarimalar va soliq xatarlaridan qochishga yordam beradi (1-jadval).

1-jadval. Iqtisodiyot tarmoqlari kesimida faoliyat ko‘rsatayotgan kichik va o‘rta biznes subyektlarini tarkibi.
Tarmoqlar 2019 2020 2021 2022 2023 2024

Jami 262 930 334 767 411 203 462 834 523 556 417 080
Qishloq, o‘rmon va baliq 
xo‘jaligi 23 975 28 847 40 719 45 897 53 199 37 178

Sanoat 56 233 69 970 82 746 90 313 97 911 68 564
Qurilish 28 955 36 021 40 695 43 410 46 637 34 272
Savdo 70 457 100 573 131 597 156 539 182 198 157 344
Tashish va saqlash 13 121 15 157 17 056 18 045 20 451 17 716
Yashash va ovqatlanish 
bo‘yicha xizmatlar 19 656 25 461 29 947 32 948 36 645 28 183

Axborot va aloqa 6 738 7 621 9 221 10 247 11 823 10 147
Sog‘liqni saqlash va 
ijtimoiy xizmatlar 5 364 6 370 7 588 8 814 9 976 9 427

Boshqa turlari 38 431 44 747 51 634 56 621 64 716 54 249
Manba: www.stat.uz- sayti ma’lumotlari asosida tayyorlandi.

Yuqoridagi 1-jadvaldan ko‘rishimiz mumkinki, kichik va o‘rta biznes faoliyati bilan ayniqsa savdo sohasi juda 
muhim ahamiyat kasb etib, umumiy faoliyat ko‘rsatayotgan kichik va o‘rta biznes hissasida 2024-yilda 37,7 % 
ni tashkil etmoqda. Bu ko‘rsatkich 2023-yilda 34,8 %, 2022-yilda 33,8 %, 2021-yilda 32,0 %, 2020-yilda 30,0 % 
va 2019-yilda 26,8 % ni ko‘rsatmoqda. Ushbu ko‘rsatkichlarning yildan-yilga ko‘payishining asosiy sabablaridan 
biri – ushbu sohaga e’tibor, ya’ni soliq imtiyozlarining berilishi natijasi hisoblanadi. Ushbu ko‘rsatkichlarning 
hududlar kesimidagi tahlilini 2-jadvalda ko‘rishimiz mumkin (2-jadval).

2-jadval. Hududlar kesimida faoliyat yuritayotgan kichik va o‘rta biznes subyektlari tarkibi.
Hududlar 2019 2020 2021 2022 2023 2024

Respublika bo‘yicha 262 930 334 767 411 203 462 834 523 556 417 080

Qoraqalpog‘iston Respublikasi 11 985 14 677 18 288 19 998 22 863 22 066

Andijon 22 560 25 807 31 683 34 999 39 038 24 381
Buxoro 14 805 19 981 24 809 27 690 30 082 27 594
Jizzax 11 197 14 011 17 725 19 463 22 474 16 677
Qashqadaryo 16 218 20 304 25 297 31 152 36 421 27 980
Navoiy 9 104 14 885 17 931 20 472 22 844 19 539
Namangan 16 975 21 461 26 531 28 949 32 305 23 136
Samarqand 19 629 25 643 33 114 40 724 47 943 37 398
Surxondaryo 11 618 15 509 21 563 24 395 27 368 20 589
Sirdaryo 8 318 11 026 13 360 13 808 15 036 11 217

Toshkent 25 410 32 602 40 223 44 156 49 145 38 953
Farg‘ona 23 304 29 300 36 117 40 403 46 350 36 238
Xorazm 11 815 15 453 18 875 21 984 25 616 23 854
Toshkent shahri 59 992 74 108 85 687 94 641 106 071 87 458

Manba: www.stat.uz - sayti ma’lumotlari asosida tayyorlandi.

O‘zbekiston Respublikasi Prezidentning 2023-yil 11-sentabrdagi ““O‘zbekiston – 2030” strategiyasi 
to‘g‘risida”gi PF-158-son2 Farmonining qabul qilinishi soliq siyosati bo‘yicha olib borilayotgan keng qamrovli 
islohotlarning muhim huquqiy asosi bo‘ldi, deyishimiz mumkin. Chunki ushbu Strategiya o‘z ichiga ko‘plab 
vazifalarni qamrab olganligini alohida ta’kidlash lozim. Jumladan, Farmonda nazarda tutilgan soliq yukini 
izchillik bilan kamaytirish, soliq solish tizimini soddalashtirish va soliq ma’muriyatchiligini takomillashtirish 
iqtisodiyotni jadal rivojlantirish hamda mamlakatning investitsiyaviy jozibadorligini yaxshilashning eng muhim 
shartlari sifatida ta’kidlangan.

Shu bilan birga, o‘tkazilgan o‘rganishlar mamlakatimizda iqtisodiy o‘sishni izchil ta’minlash, ishbilarmonlik 
va investitsiyaviy faollikni oshirish, sog‘lom raqobat muhitini shakllantirish, shuningdek, soliqlar va boshqa 
majburiy to‘lovlar yig‘iluvchanligini yuqori darajada ta’minlash borasida mavjud imkoniyatlarni yanada samarali 
ishga solish lozimligini ko‘rsatmoqda. Bu borada quyidagi yo‘nalishlarda tizimli takomillashtirish ishlari olib 
borilishi dolzarb sanaladi:

Soliq sohasida imtiyozlar berish bo‘yicha aniq mezon va mexanizmlarni ishlab chiqish orqali bu jarayonning 
ochiqligi va asoslanganligini ta’minlash, davlat siyosatining maqsadli yo‘naltirilishini kuchaytiradi;

Imtiyozlarning samaradorligini baholash va monitoring qilish tizimini joriy etish orqali ularning iqtisodiyotga 
ijobiy ta’sirini doimiy nazorat qilish va zarur hollarda optimallashtirish imkoniyati yaratiladi;

Qo‘shilgan qiymat solig‘i (QQS) bo‘yicha yagona, adolatli tartiblarni joriy etish, barcha xo‘jalik yurituvchi 
subyektlar uchun teng raqobat sharoitini yaratish, QQSning to‘liq zanjirini shakllantirish va iqtisodiy 
raqobatbardoshlikni kuchaytirishga xizmat qiladi;

Imtiyoz va preferensiyalar ta’sirini tarmoqlar, hududlar va umuman iqtisodiyot darajasida tizimli baholash 
mexanizmlarini yo‘lga qo‘yish orqali resurslarning samarali taqsimoti ta’minlanadi;

Soliq va bojxona imtiyozlarini adolatli va shaffof asosda taqsimlash, ularning individual xususiyatlarini 
hisobga olgan holda sog‘lom raqobatni rag‘batlantirishga xizmat qiladigan yondashuvlarni joriy etish imkonini 
beradi.

Ushbu yo‘nalishlarda tizimli islohotlarni davom ettirish orqali iqtisodiy muhitning barqarorligi, biznes 
subyektlarining faoliyati uchun qulay sharoitlar yaratish va davlat moliyaviy siyosatining samaradorligini 
oshirishga erishish mumkin.

Jahondagi aksariyat mamlakatlarda global inqiroz sharoitida umuman tadbirkorlik faoliyatini, shu jumladan, 
kichik biznesni qo‘llab-quvvatlash, ular faoliyatining qisqarib ketishining oldini olish borasida muhim chora-
tadbirlar amalga oshirilgan (3-jadval).

3-jadval. Turli mamlakatlarda pandemiya sharoitida amalga oshirilayotgan tadbirkorlik faoliyatini qo‘llab-quvvatlash 
choralari.

Mamlakat Chora-tadbirlar mazmuni

Avstraliya Soliq to‘lovlari muddatini kechiktirish, ularni restrukturizatsiyalash, ilgari to‘langan to‘lovlarni qaytarish, 
qarzdorlardan soliqlar, shu jumladan, jarima to‘lovlarini undirish muddatini kechiktirish

Singapur
2020-yilda foyda solig‘ini qoplab berish, korporativ soliq tizimi doirasida qator soliq tartiblarini 
kengaytirish, maxsus qarz yordamida aylanma kapitalga ega bo‘lish, ijara to‘lovlarining moslashuvchan 
tizimiga o‘tish

Yangi 
Zelandiya

Oldindan to‘lanadigan soliq undirishning chegarasini joriy moliya yilida 2,5 ming doll.dan 5 ming doll. 
qadar, katta qiymatga ega bo‘lmagan aktivlar amortizatsiyasini 500 doll.dan 1000 doll.gacha, 2020-yilda 
esa 5 ming doll.ga qadar oshirdi

Yaponiya Pandemiyadan zarar ko‘rgan kichik va o‘rta korxonalarga turizm sohasi va sanoatning alohida 
tarmoqlarida nol stavkagacha qadar bo‘lgan past foizli garovsiz kreditlar taqdim etiladi

Tailand Kichik va o‘rta korxonalar uchun barcha soliqlarni 2 foizga qadar pasaytirildi, korxonalarning elektr 
energiyasi sarf-xarajatlari moliyalashtirib berildi.

Manba: Дубов Г. АСИ собрало лучшие мировые меры поддержки бизнеса и населения во время пандемии. 30 марта 2020 года. - 
https://asi.ru/news/121867/

2	  https://lex.uz/ru/docs/-6600413

Shuningdek, bu borada Yevropa Ittifoqida amalga oshirilayotgan choralarni beshta asosiy yo‘nalishga 
guruhlash mumkin:

1. to‘g‘ridan-to‘g‘ri grantlar, manzilli soliq imtiyozlari va avans to‘lovlari;
2. kompaniyalar tomonidan olingan bank kreditlari bo‘yicha davlat kafolatlari;
3. firmalarga subsidiyalashgan davlat qarzlarini berish;
4. davlat yordamini real iqtisodiyotga yo‘naltiruvchi banklar uchun ehtiyot choralari;
5. eksport kreditlarini qisqa muddatli sug‘urtalash.
Mamlakatimizda 2024-yilda YaIMda kichik biznes va xususiy tadbirkorlikning ulushi 55,5 % ni tashkil etdi. 

Bu raqam bugungi kunda sohaning iqtisodiyotdagi ustuvor o‘rnini ko‘rsatadi. 2024-yil davomida tadbirkorlik 
subyektlari tomonidan 400 mingga yaqin yangi ish o‘rinlari yaratilgani qayd etilgan. “Har bir oila – tadbirkor”, 
“Yoshlar – kelajagimiz” kabi dasturlar doirasida 2024-yilda aholi va tadbirkorlarga 14,2 trillion so‘m miqdorida 
imtiyozli kreditlar ajratilgan. Bu orqali 650 mingga yaqin oila va yoshlar biznes sohasiga jalb qilindi. 2024-
yilda kichik biznes subyektlariga qator soliq va bojxona imtiyozlari berildi. Jumladan, yangi ro‘yxatdan o‘tgan 
korxonalar uchun soliq to‘lashda 2 yillik imtiyozlar, bandlikni ta’minlagan tadbirkorlarga bojxona bojidan ozod 
etish kabi yengilliklar joriy etildi.

Istiqbolda kichik biznes va xususiy tadbirkorlikni, shu jumladan, oilaviy biznes va tadbirkorlikni yanada 
jadal rivojlantirish uchun ularni rag‘batlantirish, qo‘llab-quvvatlash tizimini takomillashtirib borish, bu boradagi 
to‘siq va g‘ovlarni bartaraf etib borish lozim bo‘ladi. Mamlakatimizda ishbilarmonlik muhiti va biznes yuritish 
sharoitini zamon talablarini hisobga olgan holda muttasil yaxshilab borish bo‘yicha chora-tadbirlarni amalga 
oshirish talab etiladi.

Bu borada tadbirkorlik subyektlari va xususiy mulk egalari uchun huquq va kafolatlarni qonuniy himoya qilish 
normalarini kuchaytirish kerak. Xususiy mulkdorlarning qonuniy huquq va manfaatlarini himoya qilishda sud 
organlari rolini oshirish, davlat, huquqni muhofaza qilish va nazorat qiluvchi organlar mansabdor shaxslarining 
tadbirkorlik subyektlarining xo‘jalik va moliyaviy faoliyatiga noqonuniy aralashuvi uchun javobgarligini 
kuchaytirish birinchi darajali ahamiyatga ega bo‘lishi lozim.

X U L O S A  V A  T A K L I F L A R
Xulosa qilib aytadigan bo‘lsak, kichik biznes subyektlariga beriladigan imtiyozlarning ortishi kelajakda 

sohada bandlik darajasining ko‘tarilishiga va aholi daromadlarining oshishiga, bu esa turmush farovonligini 
yaxshilashga yordam beradi. Fikrimizcha, sohada quyidagi o‘zgarishlarni amalga oshirish lozim:

- kichik biznes subyektlarini rivojlantirish uchun soddalashtirilgan va aniq belgilab qo‘yilgan soliq tizimini 
yaratish muhim. Soliq stavkalari kamaytirilgan va hisobotlar minimal darajaga tushirilgan bo‘lishi;

- yangi ochilayotgan yoki ijtimoiy ahamiyatli sohalarda faoliyat yuritayotgan kichik bizneslarga soliqdan 
qisman yoki to‘liq ozod qilish orqali ularning o‘sishini qo‘llab-quvvatlash;

- kichik biznes uchun soliq to‘lov jarayonlarini avtomatlashtirish, elektron hisobot tizimlarini joriy etish va 
byurokratik to‘siqlarni kamaytirish;

- kichik biznes subyektlari o‘z faoliyatini rejalashtirishi uchun soliq qonunchiligida tez-tez va kutilmagan 
o‘zgarishlardan saqlanish, barqaror siyosat yuritish.

